
Hyrje 

Ky raport është përgatitur në kuadër të projektit MAP – Municipal Action for Political Integrity, me 

qëllim vlerësimin e sjelljes institucionale në Komunën e Vushtrrisë gjatë periudhës zgjedhore të 

vitit 2025, me fokus të veçantë në prokurimin publik. Proceset e prokurimit paraqesin një ndër 

komponentët më të ndjeshëm të integritetit qeverisës, sidomos në vit zgjedhor, kur rritet presioni 

politik për të realizuar investime të dukshme dhe për të menaxhuar me efikasitet fondet publike. 

Analiza e këtij raporti synon të evidentojë ndryshimet në ritmin, vëllimin dhe strukturën e 

kontraktimeve publike përgjatë tri fazave të procesit: para zgjedhjeve, gjatë fushatës dhe pas 

zgjedhjeve. 

Qëllimi kryesor është të kuptohet nëse dhe në çfarë mase dinamika zgjedhore ka ndikuar në 

vendimmarrjen e prokurimit në nivel lokal. Për këtë arsye, raporti shfrytëzon të dhëna krahasuese 

shumëvjeçare (2021–2025), duke krijuar një bazë analitike solide që lejon identifikimin e 

tendencave jo të zakonshme – si rritje e menjëhershme e kontraktimeve, përdorim i shtuar i 

kontratave kornizë, apo orientim i projekteve drejt natyrës së fushatës.  

Përveç analizës së të dhënave, raporti mbështetet edhe në gjetjet dhe metodologjitë e përdorura 

nga raportet ekzistuese të KDI-së për integritetin politik në nivel lokal. Kjo qasje e integruar 

mundëson vlerësim më të saktë të rrezikut të keqpërdorimit të fondeve publike dhe nivelit të 

transparencës institucionale në një periudhë të rritur politike. 

Në raportin e përvitshëm të European Commission për Kosovën të vitit 2025 vihet në dukje se 

“integriteti në shërbimin publik mbetet një sfidë”.1Ndër pikat kryesore përmendet vonesa në 

finalizimin dhe miratimin e planeve të integritetit për institucionet, ndërsa cilësia e tyre mbetet e 

papërshtatshme. Kjo paraqet edhe më shumë domosdoshmërinë e analizës së prokurimeve publike 

në nivel komunal, veçanërisht në periudhën zgjedhore. Në këtë kuadër, raporti ynë për komunën 

e Vushtrri përpiqet të zbulojë nëse praktikave të institucionit vendor i janë bashkuar sjellje që 

ngjajnë me modelin i identifikuar nga Komisioni — për shembull, mungesa e stabilitetit 

administrativ, rritja e kontraktimeve në vitin zgjedhor, dhe përdorimi i kontratave kornizë ose 

procedurave të përshpejtuara. Ky reflektim është thelbësor për të kuptuar nivelin e transparencës 

dhe llogaridhënies së autoriteteve komunale gjatë periudhës kritike të zgjedhjeve lokale.  

Si pjesë e objektivave të projektit MAP, raporti synon të ofrojë një pasqyrë të qartë  të mënyrës se 

si evoluojnë praktikat e prokurimit në vit zgjedhor dhe të kontribuojë në rritjen e llogaridhënies, 

transparencës dhe ndërgjegjësimit qytetar. Gjetjet e këtij raporti do të shërbejnë si bazë për 

diskutime konsultative në nivel lokal dhe për rekomandime praktike që synojnë forcimin e 

integritetit në prokurim në periudhat zgjedhore dhe përtej tyre. 

  

                                              
1 Raporti i Komisionit Evropian (2025), i qasshëm në https://enlargement.ec.europa.eu/document/download/127563ea-4c03-44a4-b56c-
2d569afd86a5_en?filename=kosovo-report-2025.pdf (qasur në nëntor, 2025) 

https://enlargement.ec.europa.eu/document/download/127563ea-4c03-44a4-b56c-2d569afd86a5_en?filename=kosovo-report-2025.pdf
https://enlargement.ec.europa.eu/document/download/127563ea-4c03-44a4-b56c-2d569afd86a5_en?filename=kosovo-report-2025.pdf


Metodologjia 

Metodologjia e këtij raporti bazohet në analizën krahasuese të të dhënave të prokurimit publik për 

periudhën zgjedhore 2025, duke ndjekur praktikat e mirënjohura të OECD/SIGMA, 
Transparency International dhe Bankës Botërore për vlerësimin e sjelljes institucionale në 

kontekste zgjedhore. Qasja synon të masë nëse dhe si ndryshon dinamika e kontraktimeve në 
Komunën e Vushtrrisë duke përdorur një kornizë të qartë kohore dhe një set indikatorësh të 

harmonizuar me analizat ekzistuese të integritetit në nivel lokal. Data e raundit të parë të zgjedhjeve 
lokale 2025, më 12 tetor 2025, shërben si pikë referimi (“t = 0”) për të standardizuar krahasimet 

dhe për të siguruar objektivitet analitik. Edhe pse të dhënat 2021–2025 përfshihen për të ndërtuar 
trendin shumëvjeçar, viti 2025 mbetet fokusi qendror i interpretimit. 

Të dhënat e prokurimit janë mbledhur nga platforma zyrtare e prokurimit publik dhe dokumentet 

shtesë të planifikimit e realizimit të prokurimit në nivel komunal. Kontratat janë kategorizuar sipas 
llojit, vlerës dhe datës së nënshkrimit, duke përjashtuar ato të anuluara ose pa vlerë përfundimtare. 

Krahas analizës kuantitative, raporti integron vlerësimet cilësore nga raportet e integritetit të KDI-
së, të cilat shërbejnë si kornizë referimi për të interpretuar praktikën e prokurimit në lidhje me 

transparencën, qasjen në të dhëna, përdorimin e procedurave të jashtëzakonshme dhe ndikimin e 
faktorëve politikë. 

Për të vlerësuar sjelljen institucionale në periudhë zgjedhore janë përcaktuar tre intervale kohore, 
të cilat lejojnë matjen e devijimeve nga ritmet normale të prokurimit: 

a. Para-zgjedhjeve (Pre-Election Period) 
Përfshin 90 ditët para ditës së zgjedhjeve, periudhë kur rriten incentivat për të 

përshpejtuar tenderët dhe projektet kapitale. Kufijtë kohorë: 14 korrik 2025 – 12 tetor 
2025. 

b. Gjatë zgjedhjeve (Election-Period Window) 
Përfshin 14 ditë para dhe 14 ditë pas ditës së zgjedhjeve, interval që zakonisht 

karakterizohet nga pasiguri institucionale dhe ngadalësim i proceseve administrative. 
Kufijtë kohorë: 28 shtator 2025 – 26 tetor 2025. 

c. Pas zgjedhjeve (Post-Election Period) 
Përfshin 30 ditët pas datës së zgjedhjeve, periudhë tranzicioni ku administrata stabilizon 

prioritetet dhe proceset e prokurimit kthehen gradualisht në ritmin e zakonshëm. Kufijtë 
kohorë: 12 tetor 2025 – 11 nëntor 2025. 

Kjo kornizë kohore, e kombinuar me një analizë të integruar të të dhënave financiare dhe natyrës 

së projekteve të kontraktuara, mundëson identifikimin e rritjeve jo të zakonshme të kontraktimeve, 
ndryshimeve në tipologjitë e kontratave dhe tendencave që lidhen me dinamikën zgjedhore. Në 

këtë mënyrë, raporti synon të japë një vlerësim të besueshëm të integritetit të prokurimit në vitin 
kritik zgjedhor 2025 dhe të kontribuojë në ngritjen e transparencës dhe llogaridhënies në nivel 
lokal. 

 

 

 



Investimet Kapitale dhe Rëndësia e Tyre në Qeverisjen Lokale 

Investimet kapitale përbëjnë një komponent thelbësor të qeverisjes lokale, pasi lidhen drejtpërdrejt 

me detyrimet më themelore të komunave ndaj qytetarëve. Roli dhe përgjegjësitë e komunave 
përcaktohen qartë nga Ligji Nr. 03/L-040 për Vetëqeverisjen Lokale, i cili u jep komunave 

kompetenca vetanake të plota dhe ekskluzive në fusha që janë bërthama e zhvillimit lokal dhe 
mirëqenies publike. Në këtë kuadër, investimet kapitale janë mjetet përmes të cilave komunat i 

realizojnë këto kompetenca – nga zhvillimi ekonomik lokal dhe planifikimi urban, te shërbimet 
publike, infrastruktura, arsimi, shëndetësia primare dhe mbrojtja e mjedisit. Sipas nenit 17 të këtij 

ligji, të gjitha këto fusha kërkojnë investime fizike, infrastrukturore dhe funksionale, të cilat jo 
vetëm krijojnë kushte për zhvillim afatgjatë, por edhe ndikojnë drejtpërdrejt në cilësinë e jetesës së 
qytetarëve. 

Në nivel nacional, investimet kapitale janë konsideruar prej kohësh si një instrument për uljen e 
pabarazive rajonale, stimulimin e zhvillimit ekonomik dhe rritjen e konkurrueshmërisë së 

komuniteteve lokale. Analiza e Ministrisë së Zhvillimit Rajonal (MZHR) për vitin 2022 tregon se 
investimet kapitale, si nga niveli qendror ashtu edhe nga ai lokal, përbëjnë një shtyllë strategjike të 

zhvillimit. Megjithatë, analiza thekson se këto investime shpesh janë të përqendruara në sektorët 
tradicionalë të infrastrukturës – si rrugët lokale, trotuaret dhe kanalizimet – ndërsa sektorë me 

potencial të lartë socio-ekonomik, si turizmi, zhvillimi ekonomik lokal apo infrastruktura kulturore, 
vazhdojnë të mbeten nën financuar. Raporti gjithashtu nxjerr në pah pabarazi të konsiderueshme 

rajonale, ku Regjioni i Veriut, ku bën pjesë edhe Komuna e Vushtrrisë, merr përqindjen më të ulët 
të investimeve (8% e totalit kombëtar të investimeve kapitale). 

Në këtë kontekst, investimet kapitale në Komunën e Vushtrrisë duhet të shihen në raport me këtë 
kornizë ligjore dhe politike. Si komunë e Regjionit të Veriut, Vushtrria bart një mori kompetencash 

që kërkojnë investime të vazhdueshme, si ofrimi dhe mirëmbajtja e rrugëve lokale, ujësjellësi, 
kanalizimi, objektet arsimore, qendrat shëndetësore, parqet dhe hapësirat publike, objektet e 

shërbimeve sociale, dhe infrastruktura për kulturë e sport. Realizimi i këtyre funksioneve nuk mund 
të bëhet pa planifikim të kujdesshëm financiar dhe prioritizim strategjik të projekteve kapitale që 
adresojnë nevojat emergjente, por edhe krijojnë vlerë afatgjatë. 

Të dhënat e MZHR për vitin 2022 tregojnë se Vushtrria ka përfituar disa projekte të rëndësishme 

nga niveli qendror, kryesisht nga Ministria e Mjedisit, Planifikimit Hapësinor dhe Infrastrukturës 
(MMPHI), përfshirë zgjerimin e rrjetit të ujësjellësit dhe rregullimin e shtratit të lumit Sitnica. Një 

projekt kyç i financuar nga Ministria e Industrisë, Ndërmarrësisë dhe Tregtisë (MINT) – ndërtimi 
i infrastrukturës në Parkun Industrial të Vushtrrisë – e bën këtë komunë të vetmen në rajon që 

përfitoi në këtë sektor. Nga ana tjetër, një numër i madh ministrish nuk shënuan asnjë investim në 
Vushtrri, duke përfshirë MAShTI, MKRS, MSH dhe MAPL, çka nënvizon sfidat e përfshirjes së 
barabartë të komunës në planifikimin kombëtar të investimeve. 

Në nivel lokal, Vushtrria realizoi 57 projekte kapitale me vlerë totale prej 2.9 milionë euro në vitin 

2022, duke prioritarizuar rrugët lokale, kanalizimet dhe objektet arsimore. Këto prioritete janë në 
përputhje me kompetencat ligjore të komunave, por tregojnë gjithashtu kufizime të kapaciteteve 

buxhetore, pasi sektorët me ndikim të gjerë socio-ekonomik financohen në nivele modeste. Për 
herë të rrallë janë identifikuar projekte të fokusuara në inovacion zhvillimor, turizëm, sport ose 

infrastrukturë kulturore, sektorë që mund të gjenerojnë zhvillim të qëndrueshëm dhe tërheqje 
investimesh afatgjata. 

Në këtë mënyrë, investimet kapitale të Komunës së Vushtrrisë duhet të kuptohen si kombinimi i 
detyrimeve ligjore, kërkesave të qytetarëve dhe kufizimeve strukturore që rezultojnë nga pabarazitë 



rajonale në alokimin e fondeve. Ky raport synon të analizojë se si këto investime ndryshojnë në 
periudhën zgjedhore, duke vlerësuar nëse tendencat e kontraktimeve përputhen me funksionin e 

tyre ligjor ose devijojnë drejt modeleve të motivuara politikisht, një çështje thelbësore për 
integritetin lokal dhe qeverisjen e mirë. 

Përveç sektorëve klasikë të infrastrukturës, rritje të dukshme shfaqin edhe kontraktimet në kategori 

të tjera që nuk lidhen domosdoshmërisht me funksione emergjente apo prioritare të komunës, por 
që shpesh marrin hov në periudhat zgjedhore. Shembuj të tillë përfshijnë kontrata për mirëmbajtje 

të objekteve komunale, renovime të ambienteve administrative, projekte rekreative me dukshmëri 
të lartë, si dhe shërbime të ndryshme operative e komunale që zakonisht nuk kërkojnë investim 

urgjent. Analiza shumëvjeçare tregon se këto kategori shënojnë një rritje disproporcionale në vit 
zgjedhor, duke sugjeruar se dinamika e prokurimit devijon nga logjika normale e planifikimit 

afatgjatë dhe afrohet më shumë me logjikën e ciklit politik. Rritja e kontratave kornizë, e 
procedurave të përshpejtuara dhe e kontraktimeve të orientuara drejt projekteve me ndikim vizual 

tek qytetarët është një tjetër sinjal i kësaj tendence, duke e bërë të domosdoshme analizën e 
strukturës së shpenzimeve përtej sektorëve të mëdhenj kapitalë. 

Po ashtu, të dhënat tregojnë se jo vetëm vlera totale e investimeve rritet në vit zgjedhor, por edhe 
frekuenca e nënshkrimit të kontratave, shpesh në periudha të ngushta kohore para dhe gjatë 

fushatës. Kjo rritje nuk gjendet me të njëjtin intensitet në vitet jo-zgjedhore dhe përbën një 
indikator të rëndësishëm për të vlerësuar nëse procesi i prokurimit ndikohet nga incentivat politike 

për të krijuar efekte të menjëhershme elektorale. Në këtë raport, kapitulli i ardhshëm do të trajtojë 
në detaje këtë fenomen, duke paraqitur një pasqyrë të qartë të shpenzimeve në kategori të 

ndryshme dhe duke evidentuar devijimet strukturore që shfaqen në vitin zgjedhor 2025 në 
krahasim me vitet paraprake. 

  



Kontraktimi dhe punët në vit zgjedhor 

Analiza e të dhënave për katër komunat e përzgjedhura – Fushë Kosovë, Gjakovë, Podujevë dhe 

Vushtrri – tregon qartë një rritje të ndjeshme të vlerës së kontraktimeve gjatë vitit zgjedhor 2025, 
krahasuar me vitin 2024. Grafiku krahasues i vlerës së kontratave (2024 vs. 2025) demonstron se 

të gjitha komunat kanë shënuar rritje të konsiderueshme, me Podujevën dhe Vushtrrinë që 
paraqiten si dy rastet më të theksuara. Kjo rritje është strukturore dhe tejkalon pritshmëritë e 

lëvizjeve të zakonshme vjetore të prokurimit, duke sugjeruar ndikim të drejtpërdrejtë të dinamikës 
zgjedhore në planifikimin dhe realizimin e shpenzimeve publike.  

Në rastin e Komunës së Vushtrrisë, të dhënat e detajuara sipas periudhave zgjedhore (para-gjatë-

pas zgjedhjeve) e bëjnë këtë fenomen edhe më të qartë. Para zgjedhjeve, komuna ka nënshkruar 
kontrata në vlerë 12,203,075 €, prej të cilave 11,817,060 € janë kontrata publike dhe 386,015 € janë 

kontrata kornizë. Kjo përbën një volum jashtëzakonisht të lartë investimesh brenda një dritareje 
të ngushtë kohore. Ky intensitet i kontraktimit bie dakord me literaturën ndërkombëtare mbi 

“electoral budget cycles”, e cila argumenton se qeverisjet lokale rrisin investimet me ndikim të 
drejtpërdrejtë vizual – rrugë, trotuare, kanalizime, punime civile – për të krijuar përfitime politike 
të menjëhershme gjatë fushatës. 

 

Gjatë periudhës së zgjedhjeve (±14 ditë nga data 12 tetor), kontraktimet bien në nivele minimale, 
me vetëm 150,000 € kontrata kornizë të nënshkruara, një ngadalësim i pritshëm administrativ për 

shkak të periudhës së paqëndrueshmërisë institucionale dhe kufizimeve procedurale. Pas 
zgjedhjeve, shpenzimet bien në më pak se 4,000 €, duke konfirmuar qartë se viti zgjedhor është i 

karakterizuar nga një front-loading i kontraktimeve para ditës së zgjedhjeve, ndërsa periudhat gjatë 
dhe pas zgjedhjeve mbeten shumë të kufizuara. 

Grafiku i dytë,  ai i distribuimit sipas metodave të prokurimit – e thellon më tej kuptimin e këtij 

fenomeni. Para zgjedhjeve, dominon kategorikisht kontrata publike, që arrijnë mbi 11.8 milionë 
euro, ndërsa kontratat kornizë paraqiten si një instrument i përdorur në mënyrë plotësuese. Në 

periudhat gjatë dhe pas zgjedhjeve, prania e kontratave publike zhduket, duke lënë vetëm kontrata 
kornizë të vlerave simbolike. Këto të dhëna sugjerojnë se administrata komunale ka përqendruar 

nënshkrimin e projekteve të mëdha dhe të dukshme në prag të zgjedhjeve, ndërsa ka ndaluar 
pothuajse tërësisht aktivitetin e zakonshëm pas ditës së votimit.  



 

Kjo sjellje është në linjë me praktikat e vërejtura në komuna të tjera të analizës, ku rri tja e 
shpenzimeve nuk është vetëm numerike, por edhe strukturore. Në shumë raste, rritja përfshin 

kategori të investimeve që nuk janë urgjente dhe nuk kërkojnë ndërhyrje të menjëhershme, si 
renovime të objekteve komunale, ndërmarrje të projekteve rekreative, ndërtim ose rikonstruksion 

të trotuareve, apo shërbime operative që zakonisht shpërndahen në mënyrë të barabartë gjatë vitit. 
Për shkak të natyrës së tyre të lartë vizuale, këto projekte kanë potencial elektoral dhe shpesh 
aktivizohen në prag zgjedhor për të krijuar perceptim të dinamizmit dhe efikasitetit administrativ. 

Në tërësi, të dhënat e vitit zgjedhor 2025 tregojnë një zhvendosje të qartë nga modeli normal 

administrativ drejt një modeli ciklik politik, ku kontraktimet rriten në mënyrë disproporcionale 
para zgjedhjeve dhe bien menjëherë më pas. Ky kapitull pasqyron argumentin bazë të raportit: që 

tenderimet dhe shpenzimet kapitale në komunat e anal

izuara nuk ndjekin vetëm logjikën e nevojave reale të komunitetit, por gjithashtu reflektojnë ciklin 
politik të vitit zgjedhor. Kapitulli vijues do të analizon në detaje shpërndarjen e këtyre projekteve 
sipas kategorive, si dhe sektorët ku kjo shtrembërim zgjedhor është më i theksuar.  

Analiza e ecurisë mujore të nënshkrimit të kontratave për periudhën 2021–2025 në Komunën e 
Vushtrrisë (figura: Ecuria mujore e vlerës së kontratave – Vushtrria 2021–2025) paraqet një model të 

qartë ciklik, me kulme të larta të kontraktimit që shfaqen në mënyrë sporadike, por më të theksuara 
në vitet kur dinamika politike është më intensive. Për pjesën më të madhe të periudhës 2021–2023, 

shpenzimet e prokurimit luhaten në nivele të ulëta dhe të qëndrueshme, shpesh nën pragun prej 
200,000 eurosh në muaj. Kjo është tipike për komuna me buxhete të kufizuara dhe me ritëm 

administrativ të ngarkuar nga proceset standarde të fushës së prokurimit publik, të cilat kërkojnë 
dokumentim të thelluar, plane të dakorduara dhe verifikime të shumta para nënshkrimit të 
kontratave. 



Megjithatë, duke hyrë në vitin 2024 dhe veçanërisht në vitin zgjedhor 2025, vërehen disa kulme të 
jashtëzakonshme të vlerës së kontratave. Në disa muaj të vitit 2024 shfaqen shifra që tejkalojnë 2–

7 milionë euro, ndërsa në vitin 2025 nivelet arrijnë pothuajse 10 milionë euro në një muaj të vetëm. 
Këto kulme përbëjnë devijime të dukshme nga modeli i zakonshëm i viteve të mëparshme dhe 

tregojnë se kontraktimet nuk shpërndahen në mënyrë të barabartë gjatë vitit, por përqendrohen 
në disa muaj specifikë. 

 

Një interpretim i mundshëm i këtij fenomeni lidhet me dinamikën e vitit zgjedhor, i cili shpesh 
shoqërohet me rritje të aktivitetit investiv të komunave për të përmbyllur projekte të dukshme për 

publikun. Por, për të qenë metodologjikisht korrekt, duhet theksuar se ky model nuk mund t’i 
atribuohet tërësisht apo ekskluzivisht vitit zgjedhor, pasi faktorë të tjerë administrativë luajnë një 

rol të rëndësishëm. Procedurat e stërzgjatura të prokurimit – përfshirë ankesat në OSHP, ribotimet 
e tenderëve, vonesat në miratimin e planeve buxhetore, apo mungesa e kuadrit teknik në komuna 

– shpesh shkaktojnë që kontratat të grumbullohen dhe të finalizohen në një periudhë të vetme 
kohore. Ky “efekt kumulativ” është i njohur në literaturën e prokurimit publik dhe mund të krijojë 
iluzionin e një intensifikimi politik, edhe kur shpjegimi është kryesisht procedural. 

 

 



Krahasimi ndërmjet viteve 2024 dhe 2025 (figura: Vlera e kontratave – Vushtrria 2024 vs 2025) 
tregon një rritje prej rreth 70%, ku nga 11,770,051 € në vitin 2024, vlera totale e kontratave rritet 

në 20,011,019 € në vitin zgjedhor 2025. Ky është një ndryshim i konsiderueshëm dhe përbën një 
nga rritjet më të mëdha të regjistruara ndër vite për Vushtrrinë. 

Në analizat e qeverisjes vendore, rritje të tilla shpesh përputhen me vitet zgjedhore, një fenomen i 

vëzhguar më gjerë në literaturën e cikleve buxhetore dhe “electoral spending”. Komunat, në prag 
të zgjedhjeve, rrisin shpenzimet kapitale për të materializuar projekte të prekshme – si rrugë, 

trotuare, kanalizime apo ndërhyrje të dukshme në infrastrukturë – të cilat perceptohen pozitivisht 
nga qytetarët. 

Megjithatë, për të ruajtur integritetin analitik, duhet nënvizuar se rritja e shpenzimeve në vitin 
zgjedhor nuk është provë automatike se kontraktimet janë të motivuara politikisht. Faktorë të tjerë 
që mund të shpjegojnë këtë rritje përfshijnë: 

 finalizimin e projekteve të akumuluara nga vitet e mëparshme, 

 përshpejtimin e proceseve të prokurimit pas vonesave të pashmangshme, 

 mbylljen e cikleve shumëvjeçare të projekteve kapitale, 

 ndryshime në prioritetet buxhetore të vitit 2025, 

 rritjen e grantit qeveritar për komunat, 

 presione nga afatet e fiskalit. 

Megjithatë, edhe duke pasur parasysh këta faktorë proceduralë, intensiteti dhe përqendrimi i 
kontraktimeve në vitin 2025 tejkalon ritmet normale të viteve jo zgjedhore, duke sugjeruar një 
ndërthurje të motivimeve teknike dhe ciklike-politike. 

 

  



Sfidat tjera në menaxhimin financiar dhe integritetin publik 

Menaxhimi financiar dhe integriteti publik në nivel lokal mbeten sfida të vazhdueshme në Kosovë, 

siç theksohet rregullisht në raportet vjetore të auditimit, Raportin e Progresit të BE-së, si dhe në 
analizat e organizatave si KDI, GAP, dhe SIGMA/OECD. Komunat përballen me një kombinim 

sfidash strukturore të lidhura me kapacitetet administrative, cilësinë e planifikimit të investimeve 
dhe respektimin e standardeve të prokurimit publik. Këto sfida ndikojnë drejtpërdrejt në realizimin 
e projekteve kapitale dhe në efikasitetin e shpenzimeve publike në nivel lokal. 

1. Planifikimi dhe realizimi i investimeve kapitale 

Sipas auditimeve të Zyrës Kombëtare të Auditimit dhe raportimeve buxhetore në nivel qendror, 

komunat shpesh përballen me vështirësi në planifikimin dhe ekzekutimin e investimeve kapitale. 
Në disa raste, auditimet kanë evidentuar vonesat në realizimin e projekteve, të cilat shpesh lidhen 

me çështje pronësore, mungesë të dokumentacionit teknik, apo planifikim të mangët të fazave të 
projektit. Raportet e performancës komunale tregojnë se mospërgatitja e kushteve paraprake për 
implementim çon shpesh në zvarritje dhe bartje të projekteve në vitet pasuese. 

Auditimet gjithashtu kanë evidentuar raste të përdorimit jo të saktë të kategorive buxhetore, që 

nënkupton se disa pagesa nuk janë realizuar përmes kategorisë së duhur ekonomike. Kjo praktikë 
shihet si shkelje e standardeve të kontabilitetit publik dhe krijon pasiguri në pasqyrimin e gjendjes 

financiare të komunës. Po ashtu, në disa raste është theksuar mosregjistrimi në kohë i aseteve 
kapitale, çka çon në pasqyrim jo të plotë të pasurisë komunale dhe cenon transparencën financiare.  

Në raportet për progresin buxhetor është vlerësuar se një pjesë e komunave kanë pasur vështirësi 
në përmbushjen e kritereve të lidhura me grantet e performancës, për shkak të realizimit të 

pamjaftueshëm të projekteve kapitale. Kjo tregon se kapacitetet e administratës lokale për të 
menaxhuar projekte të mëdha infrastrukturore mbeten të kufizuara dhe kërkojnë përmirësime të 
vazhdueshme. 

2. Sfidat në prokurimin publik 

Sipas vlerësimeve të vazhdueshme nga BE-ja, KDI, dhe Zyra Kombëtare e Auditimit, prokurimi 

publik vazhdon të jetë ndër proceset më të ekspozuara ndaj devijimeve nga standardet e integritetit. 
Auditimet kanë identifikuar raste të hartuara të tenderëve me specifikime teknike që mund të 

kufizojnë konkurrencën, duke përmendur shembuj ku përshkrimet teknike i referohen markave 
specifike pa nevojën për ekuivalenca. Kjo cenon konkurrencën dhe bie ndesh me parimet 
themelore të Ligjit për Prokurimin Publik. 

Një gjetje e përsëritur në auditime është mungesa e dokumentimit të rregullt të menaxhimit të 

kontratave, e cila përfshin mosregjistrimin e progresit të punimeve dhe mospërdorimin e moduleve 
të obligueshme për menaxhimin elektronik të kontratave. Kjo dobëson kontrollin e brendshëm, 
zvogëlon transparencën dhe e vështirëson llogaridhënien. 

Në nivel kombëtar, vlerësimet e SIGMA-s theksojnë se kapacitetet e autoriteteve kontraktuese – 

përfshirë komunat – mbeten të kufizuara, veçanërisht për menaxhimin e kontratave të mëdha 
infrastrukturore dhe për përmbushjen e kritereve të monitorimit dhe raportimit. Dobësitë e tilla  

administrative krijojnë lehtësi për vonesa, tejkalime të afateve dhe mungesë të mbikëqyrjes 
adekuate. 



3. Konteksti politik dhe vitet zgjedhore 

Raportet e BE-së dhe analizat e organizatave vendore të monitorimit të qeverisjes kanë vënë në 
dukje se investimet publike në nivel lokal shpesh janë të ndjeshme ndaj cikleve politike. Në shumë 

komunë, vitet zgjedhore karakterizohen nga një rritje e aktivitetit investiv dhe kontraktimeve, 
ndërsa vitet pasuese shpesh shënojnë ngadalësim ose nënrealizim të projekteve. Edhe pse ky 

fenomen nuk mund të lidhet detyrimisht vetëm me qëllime politike, raportet theksojnë se ciklet 
buxhetore dhe procedurat e zgjatura të prokurimit ndikojnë në mënyrë të ndërlikuar mbi ritmet e 
realizimit të projekteve. 

Nga ana tjetër, analiza të financimit nga niveli qendror drejt komunave kanë ngritur shqetësime 

për pabarazi dhe politizim të caktuar në shpërndarjen e investimeve kapitale. Raportet e 
institucioneve të pavarura dhe organizatave të monitorimit publik kanë vënë në dukje raste ku një 

pjesë disproporcionale e fondeve qendrore është orientuar drejt komunave të udhëhequra nga të 
njëjtat subjekte politike si qeveria qendrore. Këto vlerësime jo gjithmonë ofrojnë provë të 

drejtëpërdrejtë për ndërhyrje politike, por ngrenë shqetësime të rëndësishme për perceptimin 
publik dhe standardet e integritetit. 

4. Sfidat administrative dhe të kontrollit të brendshëm 

Një sfidë e përsëritur në auditime dhe raportet e monitorimit lidhet me dobësinë e kontrolleve të 
brendshme. Në disa komuna janë evidentuar vonesa në pagesat ndaj operatorëve ekonomikë për 

shkak të mungesës së mjeteve të lira, të cilat shpesh lidhen me detyrime të paparashikuara ng a 
vendime të gjykatave. Mungesa e monitorimit adekuat të obligimeve dhe klasifikimi i gabuar i 

shpenzimeve e shton rrezikun për gabime materiale dhe zvogëlon efikasitetin e menaxhimit 
financiar. 

Raportet e BE-së theksojnë gjithashtu se korrupsioni dhe integriteti publik mbeten sfida të 
rëndësishme në qeverisjen vendore, me theks të veçantë në prokurimin publik. Edhe pse 

transparenca e të dhënave është rritur, publikimi i informacionit shpesh bëhet në formate jo të 
hapura (si PDF), duke e vështirësuar përdorimin e të dhënave për monitorim të avancuar. 

  



Përfundime 

Analiza e prokurimit publik në Komunën e Vushtrrisë gjatë periudhës zgjedhore 2025 konfirmon 

se cikli politik reflektohet dukshëm në ritmin dhe strukturën e kontraktimeve. Të dhënat tregojnë 
një rritje të ndjeshme të vëllimit të kontratave në vitin zgjedhor, veçanërisht në tremujorin para 

datës së zgjedhjeve, me një përqendrim të dukshëm të kontratimeve kapitale në projekte me 
dukshmëri të lartë publike. Ky model nuk kufizohet vetëm në Vushtrri, por shihet edhe në 

komunat e tjera të përfshira në projekt, duke sugjeruar se dinamika zgjedhore është një faktor i 
rëndësishëm në vendimmarrjen investive në nivel lokal. 

Ecuria mujore e kontraktimeve për periudhën 2021–2025 tregon një sjellje ciklike, me kulme të 

larta në vitet me intensitet të shtuar politik dhe periudha relativisht të qeta në vite jo-zgjedhore. 
Këto kulme përkojnë kryesisht me dritare kohore ku përmbyllen projekte kapitale dhe 

nënshkruhen kontrata të reja, duke krijuar përshtypjen e një “front-loading” të shpenzimeve para 
zgjedhjeve. Megjithatë, në përputhje me gjetjet e literaturës ndërkombëtare dhe raporteve të 

auditimit në Kosovë, raporti vlerëson se një pjesë e këtij fenomeni lidhet edhe me faktorë 
administrativë – si procedurat e stërzgjatura të prokurimit, ankesat, vonesat në sigurimin e 

dokumentacionit teknik dhe miratimin e buxhetit – të cilat çojnë në grumbullimin e kontratave në 
periudha të caktuara të vitit. 

Në planin substancial, vërehet se rritja e shpenzimeve në vit zgjedhor nuk kufizohet vetëm në 
funksionet bazë infrastrukturorë, por shtrihet edhe në kategori të tjera shpenzimesh që nuk janë 

domosdoshmërisht urgjente. Këtu përfshihen ndërhyrje kozmetike në hapësira publike, renovime 
të objekteve dhe projekte rekreative me ndikim të lartë vizual. Ky orientim i shpenzimeve është në 

linjë me modelet e përshkruara në raportet e KDI-së dhe organizatave të tjera monitoruese, ku 
theksohet se investimet kapitale shpesh përdoren për të projektuar imazh të performancës para 
qytetarëve, sidomos në prag zgjedhor. 

Në të njëjtën kohë, gjetjet e raportit vendosen në një kontekst më të gjerë të dobësive strukturore 

në menaxhimin financiar dhe integritetin publik. Raportet e Zyrës Kombëtare të Auditimit, të 
Komisionit Evropian dhe të SIGMA/OECD theksojnë në mënyrë të përsëritur sfida të tilla si 

planifikimi i mangët i projekteve kapitale, mosregjistrimi i aseteve, përdorimi jo i saktë i kategorive 
buxhetore dhe kapacitetet e kufizuara të prokurimit në komuna. Sjellja e vërejtur në Vushtrri gjatë 

vitit zgjedhor 2025 është, për këtë arsye, pjesë e një tabloje më të gjerë ku rreziku për devijime nga 
standardet e integritetit është i pranishëm edhe jashtë kontekstit elektoral. 

Së fundi, raporti konstaton se, megjithëse nuk mund të pretendohet se çdo rritje e shpenzimeve 
kapitale në vitin zgjedhor është e motivuar politikisht, kombinimi i rritjes së fortë të kontraktimeve 

para zgjedhjeve, dominimit të projekteve me dukshmëri të lartë dhe dobësive të evidentuara në 
menaxhimin financiar krijon një mjedis të rritur rreziku për integritetin e prokurimit publik. Kjo e 

bën të domosdoshme forcimin e mekanizmave të planifikimit, kontrollit të brendshëm, 
transparencës dhe monitorimit qytetar, në mënyrë që investimet kapitale të orientohen sa më 
shumë nga nevojat reale afatgjata të komunitetit dhe sa më pak nga cikli politik afatshkurtër.  

  



Rekomandimet 

1. Fuqizimi i planifikimit të investimeve kapitale 

 Komuna e Vushtrrisë duhet të zhvillojë një plan shumëvjeçar të investimeve kapitale të 

bazuar në objektiva të matshëm dhe prioritete të qarta zhvillimore, duke shmangur 
përqendrimin disproporcional të projekteve në periudha zgjedhore. 

 Para nisjes së projekteve duhet të sigurohen kushtet paraprake teknike, pronësore dhe 
administrative, për të reduktuar vonesat dhe bartjet e projekteve në vitet pasuese. 

 Monitorimi i ekzekutimit të buxhetit kapital duhet të kryhet në mënyrë të rregullt dhe 
raportet të publikohen për Kuvendin Komunal dhe publikun, me identifikimin e 
projekteve të vonuara dhe arsyeve përkatëse. 

2. Menaxhim më i kujdesshëm i prokurimit në vitet zgjedhore 

 Komuna duhet të miratojë udhëzime të brendshme për të shmangur përqendrimin e 
kontratave të mëdha në periudhën para zgjedhjeve, përveç rasteve të justifikuara nga nevoja 

reale dhe afate ligjore. 
 Për çdo projekt madhor të nisur në periudhën parazgjedhore duhet të hartohet një shënim 

arsyetues që lidhet me dokumentet planifikuese të komunës. 
 Duhet të shmanget përdorimi i specifikimeve teknike që kufizojnë konkurrencën (si 

referencat ndaj markave të caktuara), në përputhje me standardet e BE-së dhe Ligjin për 
Prokurimin Publik. 

3. Përmirësimi i kapaciteteve dhe kontrolleve të brendshme 

 Trajnimet për stafin e prokurimit dhe menaxhimin e kontratave duhet të jenë të rregullta, 

duke përfshirë modulimin teknik, menaxhimin e riskut dhe raportimin e aseteve kapitale. 
 Duhet të sigurohet përdorimi i plotë i moduleve elektronike për menaxhimin e kontratave, 

duke përmirësuar gjurmueshmërinë dhe kontrollin e brendshëm. 
 Njësia e Auditimit të Brendshëm duhet të ketë mandat të qartë të monitorojë veçanërisht 

prokurimet kapitale në periudha zgjedhore dhe të raportojë drejtpërdrejt, në mënyrë 
transparente, tek Kuvendi Komunal. 

4. Rritja e transparencës dhe pjesëmarrjes qytetare 

 Komuna duhet të publikojë në format të hapur të gjitha të dhënat e prokurimit dhe listën 
e projekteve kapitale, në përputhje me standardet e transparencës të rekomanduara nga 

KDI, SIGMA dhe BE-ja. 
 Për projektet kapitale me ndikim të lartë financiar ose social, rekomandohet zhvillimi i 

konsultimeve publike dhe komunikimit të vazhdueshëm me qytetarët. 
 Duhet forcuar bashkëpunimi me organizatat e shoqërisë civile për monitorimin e zbatimit 

të projekteve dhe publikimin e raporteve periodike për progresin.  

5. Rekomandime në nivel qendror 

 Ministritë përgjegjëse duhet të zbatojnë rekomandimet e përsëritura të ZKA-së, KE-së dhe 
SIGMA-s për forcimin e menaxhimit të investimeve kapitale dhe kapaciteteve të 

prokurimit në komuna. 



 Skemat e granteve të performancës mund të integrojnë indikatorë që matin jo vetëm 
normën e ekzekutimit të shpenzimeve, por edhe shpërndarjen e tyre të balancuar gjatë vitit 

dhe respektimin e standardeve të integritetit. 
 Duhet të zhvillohen udhëzime kombëtare për menaxhimin e shpenzimeve në vitet 

zgjedhore, për të minimizuar rreziqet e shtrembërimeve të investimeve për arsye politike. 

 





INDEP

